
Itxita nago? (I) 

Baginismoa. Emakume gehienei gertatu izan zaie inoiz sexu harremanetan mina sentitzea 

Agurtzane Ormatza Imatz 

«Aspalditik etortzeko nago, baina ez dut astirik izan. Lotsa ematen dit hau esateak, baina birjina naiz... Hogeita hamahiru urterekin... Ez dakit irtenbideren bat edukiko dudan». 

«Orain arte ez dugu arazorik eduki. Gure harremanak onak izan dira, eta oso ondo moldatzen gara elkarrekin. Orain umeak eduki nahi ditugu. Adina aurrera doa, eta ez dugu gehiago itxaron nahi». 

«Gero eta gutxiago elkartzen naiz mutil-lagunarekin. Irteten garen bakoitzean sexu harremanak eduki nahi ditu, eta niretzat ezinezkoa da. Izugarrizko mina ematen dit. Nik ere uste dut horrela dela». 

«Nire neska-lagunarekin oso ondo konpontzen naiz. Ez daukagu inolako arazorik sexuaz berba egiteko. Orain dela hilabete batzuk jostailuak erabiltzen hasi gara. Erosi izan ditugu bibragailu batzuk, baina berak ezin du sartu. Ematen du bagina itxita dauka-la». 

Emakume askori ezagunak egiten zaizkie horrelako istorioak. Estatistikak dio ehun emakumetik biri nahi gabe ixten zaiola bagina. Gutariko askok inoiz koitoarekin arazoak eduki izan ditugu. Emakume gehienoi gertatu izan zaigu sexu harremanen bat izaterakoan mina sentitzea. Gehienentzat hori ez da arazoa izan. Baina gaur egun gero eta emakume eta bikote gehiago datoz kontsultara halako arazoren batekin. 

ZERTAZ HITZ EGITEN ARI GARA? Bagina ikusten saiatuz gero, gauza bakarra ikusiko dugu: baginaren zuloa. Beraz, oso gutxitan jakin izaten dugu nolakoa den gure bagina. Izan ere, ezkutatua dago. Gure bagina gihar multzo bat da. Ematen du oso laburra eta txikia dela, baina zer edo zer sartuz gero, handitu eta luzatu egiten da, emakumea lasai badago batez ere. Bagina zortzi eta hamabi zentimetro bitarte luze da, baina kitzikapenaren eta sarketaren eraginez handitu eta luzatu egiten da. 

Hori guztia aintzat hartuta, zera aholkatuko nizueke: ispilu txiki bat hartu, eta atzamarra baginan sartu. Barrutik nolako den ikusi, sentitu. Ahoaren antzekoa dela ohartuko zarete berehala: umela, fina eta mamitsua. 

Gorputzeko edozein giharrekin gertatzen den moduan, urduri, deseroso gaudenean oso tente jartzen da. Giharrak uzkurtu egiten dira, eta poroak itxi. Barrukoa uzkurtu, gogortu eta itxi egiten da. Ezinezkoa da ezer sartzea. Pelbiseko eta baginako kanpoko aldean dauden giharrak uzkurtzen dira, nahi eta nahi ez. Hori dela eta, oso zaila da sexu harremanak izatea, ginekologoak ikerketa egitea eta tanpoiak sartzea. 

Asko hitz egin da bagina uzkurtzean gertatzen denari buruz. Gure amonek eta amek asko dakite horri buruz. Bizipen horiek beren alabei eta ilobei azaldu dizkiete. Orain dela berrogei urte gertaera hori arrunta izaten zen; koitoari zegokiona, batez ere. Tanpoiak ipintzeko arazoak zirela-eta ginekologoarengana joatea ez zen hain ohikoa. Emakume batzuentzat pasa beharreko zerbait zen, eta ez zioten garrantzi handirik ematen. Min hura emakumeen patua zen. Pentsaera hori ez zen batere lagungarria izaten hainbat gauzatarako, baina bai sikiera baterako: lasaitzeko. Denon kontua zen. Tontakeria ematen badu ere, norbera ez dela arraroa jakiteak aurrerapausoak ematen laguntzen digu; bai lehen eta baita orain ere. 

Aldiz, gaur egun, baginari gertatzen zaion ia guztia patologia bihurtu da. Oso zaila da arlo horretan ditugun arazoak ingurukoei kontatzea. Are gehiago plazerarekin, orgasmoarekin edota sarketarekin zerikusia duten arazoak badira. Kasu askotan txikikeria bat amesgaizto bihur daiteke. Egungo sistemak oso harro saltzen digu sexualitatearen eta erotikaren aberastasuna: liburuetan, ikastaroetan, aldizkarietan, programetan.... 

Gizarteak badauka erotikari buruzko eta amodioari buruzko mapa mugatu bat, eta bakoitzaren erotika eta sexualitatea hor murgildu dira. Zaila izaten da mapa horretatik kanpo gaudela sentitzea, lekurik topatzen ez dugula ikustea. 

